
Wäg dere Vogelgrippe verfüegt der Bundesrat, 
dass me d Hüehner nümme use laht. 
Der Gmeindrat hett o g handlet und bestimmt, 
dass me am Zytglogge der Güggel yne nimmt.   

 
Der Merz gäge Blocher, u dä gäge d Calmy-Rey – 
die zäme mit em Leuebärger gäg di andere drei: 
Dene Kampfhünd sött me Muulchörb gäh,    
u se subito a d Leine näh!  

 
Der US-Gheimdienst hett es Mail abgfange, 
wo vo üs a Gärtner Blum isch ggange: 
Dert drinne hetts en Uftrag gha, 
i üsem Garte cho der Busch um z la… 

 
Vor em Bundeshus es grosses Gsprütz u Gschrei, 
das isch di neui Gofe-Baderei. 
Dergäge protestiert die junge SVP: 
usgrächnet die, wei  keni blutte Füdli gseh? 

 
Handy-Manie: e Funk, es SMS u viel Blabla,   
hallo, wo bisch, i bi hie, bisch no da…? 
Achtung, es Tunäll, u z Wichtigste grad nachhär: 
mues höre, tschüss, der Akku isch fasch läär…. 

 
Vor Jahre hett e Gruppe vo so lingge Affe 
ir Schwiiz wölle d Armee abschaffe. 
Was dere GSoA nid isch glunge, 
hett z VBS fasch sälber fertig bbrunge! 

 
Fertig mit Wärbig für Wösch-Outomate, 
d Hingis zeigt im Tennis wieder grossi Tate. 
U bi de Interviews, da tönt d Martina 
geng no wi us ere Wöschmaschina… 

 
Der Weyeneth toucht ab, geit i Wald ga wohne, 
är suecht dert verlorni Holz-Millione…  
chunnt sicher zrügg wie neu gebore, 
eifach mit eme Schlitz meh i de Ohre! 

 
Üsi Fuessball-Secondos heis de Türgge zeigt,  
u se us der WM 06 use gheit. 
D Yakin-Brüeder hei es Timeout gno, 
u öppis gäge Schysser übercho… 

 
D Schwobe hei Angst vor dene Pole, 
wo z billig schaffe u ne d Büetz wäg hole.  
Z Rom isch es grad anders use cho, 
e Dütsche hett der Job vo me Pol überno.   

 
Di Stadtbachlöcher, hett der Gmeindrat gseit, 
blyben offe, es syg ja no niemer ine-gheit. 
Wäri Fett statt Wasser i dene Nische, 
müesst me loufend Gmeindrät use fische! 

Geiz ist geil, heisst di neusti Devise, 
luege u warte uf die billigste Priise.   
z Grosi seit, das isch nüt für mi, im Gägeteil: 
nid der Aldi, nei, my Greis isch geil! 

 
Mir hei e herte Schwyzer Franke, 
u wältwyt schynts die beste Banke, 
mit Milliarde-Gwinn u uverschämt Salär, 
wüll bim Y-kassiere gilt: egal wohär. 

 
Es geit mer mies, alls tuet mer weh, 
han e Champions-Match im Wankdorf gseh; 
nid öppe wägem Schutte, aber ohni Witz, 
hock mal 90 Minute z zwöit uf em glyche Sitz… 

 
Wüll mer ke neue Bäregrabe vermöge, 
chönnt me d Bäre ja i Mystery Park verlege. 
Der vo Daenike würd sicher Verwändig finde, 
dä weiss ja, wi me tuet Bäre uf binde.    

 
Der Wasserfallen tuet heftig meckere 
wäg de Aare-Plän vo dere Eggere.   
är wott se töichle, samt ihrne Kollege,   
Kurt, pass uf: Schwümmgurt a-lege! 

 
Fertig mit Rouke i de Ysebahne, 
nume no Tämpo 80 uf Outobahne, 
wägem Fynstoub vor em chalte Cheminée sitze;   
wär tuet di gäge Dräck vom Fernseh schütze?   

 
Dä Baldachin über em Bahnhofplatz, 
säge d Burger, syg für d Chatz. 
Ou dr Dänkmalpfleger opponiert dergäge –  
Nimm e Schirm, Frou Rytz, du steisch im Räge!  

  
Wo d Matte isch ir Fluet ersoffe, 
isch o der Stapi mit guetem Rat y-troffe: 
Sandseck, Führwehr, Boot bruuchts nümme, 
Dir Tuble, lehret ändlech schwümme! 

 
Nach dene Winterspiel z Turin 
gits im Langlouf jetz e neui Disziplin, 
Östrycher-Triathlon, das wott heisse: 
Biathlon u Sprütze wäg-schmeisse. 

 
Das mit däm Ghüderhof im Nordquartier, 
wäri sicher z gwinne gsi, behoupte mir;  
mi hätti eifach müesse garantiere, 
dass me dert o Gmeindrät chönnti deponiere!   
 
Dank Pisa am TV wüsse mer itze, 
d Zürcher sy punkto Schlauheit Spitze 
Alli andere chöi sech tröste derby: 
lieber dümmer, als müesse Zürcher sy… 

 
Mir hei keni Mohammed-Karikature,  
säge nüt über Koran u Sure,  
nüt vo Minarett, Moschee u Muselman - 
mir wei eifach Fasnacht, ohni Ramadan!  

